
Xalqımızın hüquq və azadlığını 
daim qorumuş, onun milli şüurunun 
formalaşmasında, maariflənməsində 
böyük xidmətlər göstərmiş Heydər 
Əliyev Azərbaycanda hakimiyyətinin 
ilk dönəmində (1969-1982-ci illər) 
də, qadınlarla bağlı məsələləri daim 
diqqət mərkəzində saxlamışdır. O 
vaxtlar da qadın problemləri, qadın-
ların inkişafı, onların irəli çəkilməsi 
haqqında dünya miqyasında söhbətlər 
gedirdi. Elə həmin dövrdə Heydər 
Əliyev qadınlara diqqət və qayğı 
göstərərək, onları bilik və bacarıqla-
rına, istedad və intellektinə görə irəli 
çəkməyə, yüksək vəzifələrə təyin 
etməyə başlamışdı. O dövrdə bir çox 
rayonlara rəhbərlik qadınlara tapşı-
rılmışdı. Nazir və nazir müavinləri 
arasında neçə-neçə qadın var idi. 

Respublikamızın tarixində ilk 
dəfə olaraq ali məktəblərə qadın 
rektorlar təyin edildi. Ümummilli 
liderimiz hələ o dövrdə öz işində, icti-
mai fəaliyyətində fərqlənən qadınlara 
fəxri adların verilməsinə, qadınların 
mükafatlandırılmasında, orden-me-
dallarla təltif olunmasında səyini 
əsirgəmədi. Həmin illərdə neçə-neçə 

qadın “Sosialist Əməyi Qəhrəmanı”, 
“Qəhrəman ana” fəxri adlarını aldı. 
Bütün bunlar ölkə başçısının xalqına 
göstərdiyi sonsuz diqqət və qayğının 
nəticəsi idi.

Ümummilli lider Heydər 
Əliyev cəmiyyətdə qadının rolunun 
yüksəldilməsi məsələsini həmişə 
diqqət mərkəzində saxlamaqla onların 
dövlət strukturlarında, parlamentdə, 
siyasi və ictimai təşkilatlarda geniş 
təmsil olunmalarına çalışmışdır. 

Bu gün müstəqil Azərbaycan 
Respublikasında dövlətçilik ideya-
ları ətrafında sıx birləşən qadınları-
mız dövlət quruculuğunda, ölkənin 
ictimai-siyasi həyatında fəal iştirak 
edərək Vətənimizin sosial-iqtisa-
di, elmi-intellektual potensialının 
artırılmasına, mədəniyyətimizin 
inkişafına layiqli töhfələrini verirlər. 
Onların geniş fəaliyyəti üçün ölkədə 
hər cür şərait yaradılmışdır. Bu 
gün çox xoş bir qismətdir ki, onları 
ürəkdən dəstəkləyən, qayğılarını 
çəkən, ən əsası isə həqiqi qiymətini 
verə bilən dövlət başçımız vardır. 
Yaxşı bilirik ki, hər hansı bir dövrdə 
qadına münasibət, ilk növbədə, ölkə 

başçısının qadın siyasətindən asılıdır. 
Bu sahədə Azərbaycan qadınlarının 
da bəxti gətirmiş hesab etmək olar. 
Çünki uzun müddət bizim müstəqil 
dövlətimizin başında bəşər tarixi-
nin XX əsrdə yetişdirdiyi ən böyük 
şəxsiyyət, böyük dövlət xadimi, 
fitri istedada malik siyasi lider, 
Azərbaycan xalqının əvəzedilməz 
lideri Heydər Əliyev dururdu. 

Ümummilli liderimiz Heydər 
Əliyev qadınlarla bağlı siyasətin 
gücləndirilməsini dövlətin mühüm, 
prioritet vəzifələrindən biri hesab 
edirdi. Müstəqil Azərbaycanın 
 1995-ci ilin 12 noyabrında qəbul edil-
miş Konstitusiyası qadınların kişilərlə 

bərabər hüququnu təsdiqləməklə 
demokratik dövlət quruculuğu 
prosesində onların fəal iştirakının hü-
quqi bazasını yaratmışdır. Məlumdur 
ki, Azərbaycan Respublikası Kons-
titusiyasının 55-56-cı maddələrində 
qadınlar da daxil olmaqla, bütün 
vətəndaşların dövlətin idarə olun-
masında iştirak etmək hüququ təsbit 
edilir. Onlar dövlət orqanlarında 
qulluq etmək və bütün seçkilərdə 
qeyd-şərtsiz iştirak etmək hüququna 
malikdirlər. 

Ümummilli lider Heydər 
Əliyev 1998-ci ildə “Azərbaycanda 
qadınların rolunun artırılması 
haqqında” sərəncam imzalamış-
dır. Bu sərəncamda dövlət struk-
turları tərəfindən daha yüksək 

diqqət tələb edən öncül sahələr 
müəyyənləşdirilmişdir. 

Respublikada qadınlara dair 
dövlət siyasətini daha mütəşəkkil 
şəkildə həyata keçirmək məqsədilə 
Ümummilli lider Heydər Əliyev 
14 yanvar 1998-ci il tarixli fərmanı 
ilə Qadın Problemləri üzrə Dövlət 
Komitəsi yaratdı və Nazirlər 
Kabinetinə ölkənin siyasi, sosial-iq-
tisadi, mədəni həyatında qadınların 
rolunu artırmaq məqsədilə müvafiq 
təkliflər işləyib hazırlamağı tapşır-
dı. Bu ulu öndərimizin Azərbaycan 
qadınlarına göstərdiyi qayğının parlaq 
nümunəsi idi.

Eyni zamanda, qadın 
problemlərinin həlli zərurəti  1998-ci 
il sentyabrın 25-də keçirilmiş ilk 
qurultayda qeyd olundu.  

Heydər Əliyevin “Azərbaycan 
Respublikasında Dövlət Qadın 
Siyasətinin həyata keçirilməsi 
haqqında” 6 mart 2000-ci il tarixli 
fərmanı respublika qadınlarına 8 
Mart bayramı qabağı önəmli hədiyyə 
olmuşdu. Fərmanda qadınların 
Nazirlər Kabinetinə ölkədə gedən 
iqtisadi islahatlar çərçivəsində həyata 
keçirilən işlərdə gender siyasəti 
tələblərini rəhbər tutaraq qadınlar 
üçün kişilərlə bərabər imkanlar yara-
dılması, qaçqın və məcburi köçkün 
qadınların məşğulluğunun təmin 
edilməsi məqsədilə onların münasib 

işlə təmin edilməsi proqramının 
hazırlanıb həyata keçirilməsi və sair 
tapşırılmışdı. Bu, ümummilli lideri-
mizin respublika əhalisinin yarıdan 
çoxunu təşkil edən qadınlara böyük 
diqqəti idi. 

2000-ci ilin ilk aylarında 
Azərbaycan Respublikasının Qadın 
Problemləri üzrə Milli Fəaliyyət 
Planı (MFP) hazırlanmışdır. Bu plan 
1995-ci ildə Azərbaycanın qoşulduğu 
“Qadınlara qarşı ayrı-seçkiliyin bütün 
formalarının ləğv edilməsi haqqın-
da” Konvensiya və Pekin Fəaliyyət 
Platformasında qəbul edilmiş 
strategiyalar əsasında respublikadakı 
mövcud vəziyyəti və prioritetləri 
nəzərə almaqla tərtib edilmişdir. Plan 
problemlərin beynəlxalq standartlara 
uyğun şəkildə həllinə yönəldilmiş 
nazirlik, komitə, qeyri-dövlət və 
beynəlxalq təşkilatların iştirakı 
ilə hazırlanmış və bütün problem-
li sahələrdə gender bərabərliyinə 
yönəldilmiş dövlət sənədidir. 
“Azərbaycan Respublikasının Qadın 
Problemləri üzrə Milli Fəaliyyət 
Planı” adlanan bu sənədi Azərbaycan 
Respublikası Nazirlər Kabineti 6 mart 

2000-ci il tarixli, 33 saylı qərarı ilə 
təsdiq etmişdir.

Sənəddə qadın hüquqlarının 
pozulmasında təqsirkar şəxlərə qarşı 
qanunla nəzərdə tutulan qaydada 
məsuliyyətə cəlb etmə də daxil ol-
maqla, müvafiq ölçülərin götürülməsi 
nəzərdə tutulurdu. 

Milli fəaliyyət planını həyata 

keçirmək və gender tarazlığına nail 
olmaq üçün Qadın Problemləri üzrə 
Dövlət Komitəsinin İdarələrarası 
Şurası təsis edilmişdir. Şura dövlət 
idarələrinin nümayəndələri və qadın 
qeyri-hökumət təşkilatlarından ibarət 
olan şura koordinasiya funksiyalarını 
yerinə yetirir. İdarələrarası şuranın 
üzvləri müntəzəm görüşlər keçirərək, 
MFP-nin icra vəziyyətini müzakirə 
edir, maneələri və onların həlli yolla-
rını müəyyən edirlər. 

XXI əsrdə beynəlxalq cəmiyyət 
qarşısında duran ən əsas məsələlərdən 
biri qadınların tərəqqisidir. Buna görə 
də Azərbaycanda qadınların durumu-
nun yaxşılaşdırılması məsələsi Dövlət 
proqramlarında birmənalı şəkildə öz 
əksini tapdı. 

Bu gün Azərbaycan Respubli-
kasının bütün qanunları (Cinayət 
Məcəlləsi, Mülki Məcəllə, Əmək 
Məcəlləsi, Ailə Məcəlləsi və s.) 
və normativ hüquqi aktlarında 
qadınların bərabər hüquqlarının 
təsbit edilməsi məsələsi diqqət 
mərkəzində saxlanılır. Bunlar 
bütövlükdə Konstitusiya əsasında 
işlənib hazırlanmışdır. Bu qanunlar-

da qadınlara qarşı ayrı seçkiliyə yol 
verən müddəalar yoxdur və insanların 
fəaliyyəti cinsi mənsubiyyətə görə 
məhdudlaşdırılmır. Qanunvericilik 
insan hüquqları və mənafelərini cinsi 
mənsubiyyətdən asılı olmayaraq 
qoruyur və əsas beynəlxalq humanitar 
aktların tələblərinə cavab verir. 

Qloballaşma şəraitində dün-
yaya inteqrasiya edən Azərbaycan 
27 beynəlxalq konvensiyaya qoşu-
lub. Onların içərisində “Qadınlara 
münasibətlərdə ayrı-seçkiliyin hər cür 
formalarının ləğv edilməsi haqqında” 
(1979), “Əsirlikdə olan qadınların 
vətəndaşlığı haqqında” (1952), “Ni-
kaha daxil olmağa razılıq, nikah üçün 
minimal yaş həddi və nikahların qey-
diyyatı haqqında” (1962) beynəlxalq 
konvensiyalara və digər sənədlərə 
Azərbaycan Heydər Əliyevin 
hakimiyyəti dövründə qoşulmuşdur.

Bu gün ulu öndərin siyasətini 
ləyaqətlə davam etdirən möhtərəm 
Prezidentimiz İlham Əliyev ölkənin 
ictima-siyasi həyatında qadınların 
fəaliyyətinin genişlənməsinə çox 
böyük diqqət yetirir. Prezident İlham 
Əliyevin sərəncamları ilə müxtəlif 
sahələrdə fərqlənmiş qadınlar yüksək 
mükafatlara və fəxri adlara layiq 
görülüblər. Qadınların ictimai-siyasi 
həyata, dövlət qurumlarında rəhbər 
vəzifələrə daha çox cəlb olunması, 
uşaqların hüquqlarının təmin edilməsi 
və onlar üçün zəruri şəraitin yaradıl-
ması istiqamətində ciddi işlər görülür. 
Ümummilli lider Heydər Əliyevin 
siyasi kursunun davamı olaraq ölkə 
rəhbəri İlham Əliyev tərəfindən 
aparılan islahatlar nəticəsində hazırda 
Azərbaycan Respublikasının Birinci 
vitse-prezidenti və Milli Məclisin 
Sədri vəzifələri də xanımlara etibar 
edilmişdir. 

Şəlalə QULUZADƏ,  
Ədliyyə Nazirliyi Ədliyyə 

Akademiyasının baş müəllimi, 
kiçik ədliyyə müşaviri

Müstəsna xidmətləri ilə əbədilik qazanan ümummilli lider Heydər Əliyevin mənalı 
həyat yolu, zəngin və çoxşaxəli irsi tükənməz dövlətçilik məktəbidir. Ötən illərə 
nəzər salarkən Azərbaycan xalqının öz müdrik liderinin rəhbərliyi ilə qazandığı  

mühüm tarixi nailiyyətlərin bir daha şahidi oluruq. İntibah və milli şüurun oyanışı da 
dahi şəxsiyyətin hakimiyyətə gəlişi ilə başlamış, müstəqilliyimiz onun sayəsində əbədi 
xarakter almışdır. Ölkəmiz dünyada layiq olduğu mərtəbəyə məhz ulu öndərin müdrikli-
yi, qətiyyəti və  zəngin dövlətçilik təcrübəsi sayəsində yüksələ bilmişdir.

Ümummilli lider Heydər 
Əliyevin ölkə rəhbərliyinə gəlişi 
keçmiş SSRİ-nin geridə qalmış 
respublikalarından biri sayılan 
Azərbaycanda ictimai-siyasi 
iqlimi büsbütün dəyişdi, ölkədə 
görünməmiş canlanma yarandı, 
tikinti-quruculuq, abadlıq  işləri ge-
niş vüsət aldı. Dahi öndərin gərgin 
fəaliyyəti nəticəsində  qısa zaman 
ərzində sənaye, kənd təsərrüfatı, 
mədəniyyət və təhsil sahələrində 
böyük uğurlar əldə edildi, çoxsaylı 
sosial obyektlər,    yeni yaşayış 
massivləri salındı, yollar tikildi, 
ucqar rayonlara qaz xətləri çəkildi.

Məhz Heydər Əliyevin 
Azərbaycana rəhbərlik etdi-
yi o illərdə bugünkü dövlət 
müstəqilliyimizin möhkəm təməli 
qoyuldu, milli ruh, azərbaycançılıq 
məfkurəsi yüksəlməyə başladı, 
kadr korpusunun milliləşdirilməsi 
istiqamətində qətiyyətli addım-
lar atıldı, hər il yüzlərlə gənc 
müxtəlif ixtisaslara yiyələnmək 
üçün  SSRİ-nin ən qabaqcıl ali 
məktəblərinə göndərildi.

Özünün təkmil dövlətçilik 
konsepsiyasında ədalət, qanun-
çuluq və hüquq qaydalarının 
təminatını daim diqqət mərkəzində 
saxlayan ümummilli lider Heydər 
Əliyev dövlət idarəçiliyində qanu-
nun aliliyini, ədaləti əsas meyar 
kimi müəyyənləşdirdi, vəzifə 
səlahiyyətləri ilə bağlı cinayətlərə, 
rüşvətxorluğa qarşı barışmaz 
münasibət nümayiş etdirdi.

O zaman dahi rəhbərin 
fəaliyyətində prioritet 
istiqamətlərdən biri də ədliyyə 
işinin təkmilləşdirilməsi idi. Məhz 
bu məqsədlə  Azərbaycan SSR 
Ali Soveti Rəyasət Heyətinin 27 
oktyabr 1970-ci il tarixli qərarı 
ilə Ədliyyə Nazirliyi təsis edil-
di və bununla da ədliyyə işinin 

təkmilləşdirilməsində yeni bir 
mərhələ başlandı. Bu mərhələdə 
ədliyyə orqanlarının sabit fəaliyyəti 
gerçəkləşdirildi  və onun gələcək 
inkişafı, milli kadrların yetişməsi 
üçün əlverişli zəmin yaradıldı. 
Eyni zamanda, Ədliyyə Nazirliyinin 
mühüm bir qurum olaraq hüquq 
siyasətinin formalaşmasında fəal  
iştirakı təmin olundu.   

Xatırladım ki, 1991-ci ildə 
Azərbaycanın müstəqilliyi elan 
olunduqdan  sonrakı ilk illərdə  
müstəqil dövlətçiliyin normativ-
hüquqi aktlarının qəbul edilməsi 
prosesi çox ləng gedirdi. Yaxın 
tarix də aydın göstərir ki,  1993-cü 
ilin birinci yarısına qədər mü-
asir müstəqil dövlətin hüquqi 
bazasının formalaşdırılması 
istiqamətində elə bir ciddi addım 
atılmamışdı. Bu dövrdə müstəqil 
Azərbaycanın əsas hüquqi 
sənədi olan Azərbaycan Respub-
likasının Konstitutsiyası barədə 
belə, ümumiyyətlə, söhbət get-
mirdi. Lakin 1993-cü ildə xalqın 
təkidi ilə  müstəqil Azərbaycan 
dövlətçiliyini xilas etmək missiyası 
ilə yenidən hakimiyyətə qayıdan 
ümummilli lider Heydər Əliyev 
qısa bir zamanda qarşıda duran 
vəzifələri böyük siyasi ustalıqla 
yoluna qoyaraq dünyəvi dəyərlər 
əsasında  müstəqil dövlət qu-
ruculuğuna başladı. Bu işlər və 
həyata keçirilən vəzifələr sırasında 
1995-ci il noyabrın 12-də refe-
rendum–ümümxalq səsverməsi 
ilə müstəqil Azərbaycanın ilk milli 
Konstitusiyasının qəbul edilməsi 
gələcək hüquqi islahatlar üçün çox 
mühüm bir bazisə çevrildi. Ümum-
milli lider bu hadisənin mahiyyətini 
açıqlayaraq demişdir: “Yeni Kons-
titusiya Azərbaycanda demok-
ratik hüquqi dövlətin qurulması, 
demokratik vətəndaş cəmiyyətinin 

yaranması üçün əsaslar yarat-
mış, bütün təminatları vermişdir.
Bizim borcumuz bu təlimatlardan, 
Konstitusiyanın bizə verdiyi qanuni 
əsaslardan səmərəli istifadə etmək 
və ölkəmizdə hüquqi, demokratik 
dövlət yaratmaq, vətəndaşların, in-
sanların hüquqlarının qorunmasını 
təmin etməkdən ibarətdir”.

Yalnız bundan sonra hü-
quqi islahatlar sürətləndirildi. 
Dövlətçiliyin formalaşması ilə bağlı 
bir sıra mühüm tədbirlər reallaş-
dırıldı. Vətəndaş cəmiyyətinin 
inkişafı diqqət mərkəzində 
saxlanıldı . Ölkədə qanunların 
aliliyinə əsaslanan möhkəm və 
etibarlı birgəyaşayış qaydaları 
möhkəmləndirildi.   

Demokratik, hüquqi və  
dünyəvi dövlət quruculuğu 
vəzifələrinin davamlı şəkildə 
həyata keçirilməsi məqsədilə 
1996-cı il fevralın 21-də ümummilli 
liderin qərarı ilə yaradılan Hüquqi 
İslahatlar Komissiyası da üzərinə 
düşən vəzifələri uğurla yerinə 
yetirməyə başladı. Komissiyanın 
beynəlxalq ekspertlərin iştirakı ilə 
Avropa standartlarına uyğun hazır-
ladığı Cinayət, Cinayət-Prosesual 
və Mülki Prosesual məcəllələrin, 
“Prokurorluq haqqında”, “Vəkillər 
və vəkillik fəaliyyəti haqqında”, 
“Polis haqqında”, “Əməliyyat-
axtarış fəaliyyəti haqqında”, “No-
tariat haqqında”, “Bələdiyyələrin 
statusu haqqında” və bir çox digər 
qanun layihələrinin Milli Məclis  
tərəfindən qəbul edilməsi ilə 
milli qanunvericilik sistemi köklü 
şəkildə müasirləşdi.

Burada bir qədər geriyə 
qayıdıb mühüm bir məqama 
toxunmaq istərdim. Bu, dahi 
öndərin Azərbaycanın milli-
mənəvi sərvətlərinə, o cümlədən, 
zəngin dilinə olan son dərəcə 

həssas münasibəti ilə bağlıdır. 
Belə ki, 1978-ci ildə qəbul olunan 
Azərbaycan SSR Konstitusiya-
sında  Azərbaycan dili dövlət dili 
kimi təsbit edildi. Bu, ümummilli 
lider Heydər Əliyevin ən böyük 
tarixi  xidmətlərindən biri idi. Çünki 
totalitar sovet rejiminin hökm 
sürdüyü bir şəraitdə respublika-
nın ali qanununda xalqın mənəvi 
sərvətlərinin, xüsusən dilinin 
qorunub saxlanması və inkişaf 
etdirilməsi üçün hüquqi əsasların 
müəyyənləşdirilməsi  son dərəcə 
cəsarətli, eyni zamanda, düşünül-
müş, müdrik bir  addım idi. Etiraf 
edək ki, sovet milli siyasətinin 
tələblərinin əksinə olan bu çətin, 
ağır və məsuliyyətli vəzifənin 
öhdəsindən ancaq Heydər Əliyev 
gələ bilərdi.  

Yeri gəlmişkən, məlum bir 
həqiqəti də diqqətə çatdırmaq 
istərdim. Hər bir ölkədə xalq 
mənafeyi, cəmiyyətin rifahı, ilk 
növbədə, qanunların aliliyi ilə 
müəyyənləşir. Hansı dövlətdə 
bu amil önə çəkilirsə, qanunlara 
əməl edilirsə, o zaman inkişaf, 
tərəqqi üçün, necə deyərlər, 
meydan açılır. Məhz buna görə 
də ümummilli lider Heydər Əliyev 
rəhbərlik fəaliyyətinin bütün 
mərhələlərində  bu məsələni 

diqqətdə saxladı. Dahi öndərin  
təşəbbüsü və rəhbərliyi ilə həyata 
keçirilən məhkəmə-hüquq islahatı 
nəticəsində Azərbaycanda bütün 
hüquqi təsisatların fəaliyyətini 
tənzimləyən yeni mütərəqqi 
qanunlar, məcəllələr və  qanun-
vericilik aktlarının qəbul edilməsi 
də bunun bariz nümunəsi idi. 
Ədliyyə Nazirliyinin ölkəmizdə 
açıq və təhlükəsiz cəmiyyətin 
yaradılmasında mühüm rol oyna-
ması yürüdülən siyasətin məntiqi 
nəticəsindən irəli gəlirdi.    

Ümummilli lider Heydər 
Əliyevin ədliyyə orqanlarına 
göstərdiyi diqqət və qayğı sonrakı 
mərhələdə Prezident İlham Əliyev 
tərəfindən davam etdirildi. Dövlət 
başçısının bu sahəyə xüsusi 
önəm verməsi, həm də ondan 
irəli gəlir ki, son illər qəbul edilmiş 
qanunvericilk aktları ilə ədliyyə 
orqanlarının fəaliyyət istiqamətləri 
xeyli genişləndirilərək, bu qu-
rumun üzərinə yeni vəzifələr 
qoyulmuşdur. Məhz bu amil 
əsas tutularaq, Prezident İlham 
Əliyev tərəfindən hələ 2006-cı il 
aprelin 18-də nazirliyin normativ-
hüquqi bazasını təkmilləşdirmək 
məqsədilə “Azərbaycan Respub-
likası Ədliyyə Nazirliyi haqqında 
Əsasnamə” təsdiq olundu. Nazir-

liyin yeni fəaliyyət istiqamətlərini, 
hüquq və vəzifələrini əks etdirən 
və bütün ədliyyə sistemi üçün 
müstəsna əhəmiyyətə malik olan 
bu sənəd Azərbaycan ədliyyəsinin 
qanunvericilik bazasının sürətli 
inkişafına böyük təkan verdi. 

Hazırda möhkəm dövlət 
hakimiyyətinin əsas şərtlərindən 
biri vahid hüquqi məkanın forma-
laşdırılmasıdır. Başqa sözlə, bu, 
dövlətin ərazisi çərçivəsində hüqu-
qi qüvvəsi nəzərə alınmaqla tətbiq 
edilən və bir-birinə uyğun bütün 
hüquq normalarının məcmusudur. 
Vahid hüquq məkanının təmin 
ediməsi kimi mühüm vəzifənin 
həyata keçirilməsi isə əsasən 
Ədliyyə Nazirliyinin üzərinə düşür.
Bu, təsadüfi deyil. Çünki nazirlik 
qanun, fərman və digər sənədlərin 
layihələrinə rəy verir, qanunverici-
lik aktlarınını layihələrini hazırlayır, 
mərkəzi icra hakimiyyəti və digər 
orqanların normativ-hüquqi və nor-
mativ xarakterli aktlarının eksperti-
zasını keçirir.  

Dövlətin əsas təsisatlarından 
biri kimi Ədliyyə  Nazirliyinin 
fəaliyyətinin daim 
təkmilləşdirilməsinin bariz bir 
nümunəsi də 17 avqust 2006-cı 
ildə  “Ədliyyə orqanlarının inki-
şafı haqqında” Fərmanın imza-

lanması, “Ədliyyə orqanlarında 
qulluq keçmə haqqında” yeni 
Qanunun, habelə Azərbaycan 
ədliyyəsinin inkişafına dair 
ayrıca Dövlət Proqramının qəbul 
edilməsidir. 

Bütün bunlarla yanaşı, na-
zirliyin fəaliyyətinin yeni dövrün 
tələbləri səviyyəsində təşkili 
məqsədilə bir sıra yeni idarələr 
də yaradılmışdır. “Ədliyyə orqan-
larının inkişafı haqqında” Fərman 
əsasında bölgələrdə regional 
ədliyyə şöbələrinin idarələrinin 
və rayon (şəhər) qeydiyyat 
şöbələrinin yaradılması əhalinin 
bu orqanlara müraciət imkanlarını 
asanlaşdırmış, habelə regionların 
sosial-iqtisadi inkişafına, xüsusilə 
yerli bölgələrdə hüquqşünasların 
işlə təmin olunmasına müsbət 
təsir göstərmişdir.

Ədliyyə strukturlarında 
həyata keçirilən islahatlardan 
bəhs edərkən, kadr seçimindəki 
şəffaflığı da xüsusi qeyd etmək 
lazımdır. Kadrlarla aparılan işin 
mühüm hissəsi kimi işçilərin 
peşəkarlıq səviyyəsinin yoxlanıl-
ması və qiymətləndirilməsi, onların 
tutduqları vəzifələrə uyğunluğu-
nun müəyyənləşdirilməsi üçün 
keçirilən attestasiyalar ədliyyə 
əməkdaşlarının məsuliyyətinin ar-
tırımasında çox böyük rol oynayır. 

Əlbəttə, hüquqi dövlətin 
mahiyyəti və məqsədi sadəcə hü-
quqların aliliyi, onların reallaşdırıl-
ması üçün müvafiq mexanizmlərin 
varlığı yox, həqiqətdə insanın 
bu dövlətin və bütün cəmiyyətin 
diqqət mərkəzində olmasıdır. 
Bu gün Prezident İlham Əliyevin 
də dövlət strukturları, burada 
çalışan məmurlar qarşısında 
qoyduğu əsas tələblərdən biri 
Azərbaycan vətəndaşına vicdan-
la, məsuliyyətlə xidmət etməkdir. 
Aparılan islahatlar sayəsində 
daim yeniləşən ədliyyə sistemində 
qazanılan nailiyyətlər onu göstərir 
ki, hazırda Azərbaycan vətəndaşı 
bütün dövlət təsisatları kimi, 
Ədliyyə Nazirliyinin də  diqqət 
mərkəzindədir. Çünki Azərbaycan 
ədliyyəsinin əməkdaşları  ölkədə 
insan hüquq və azadlıqlarının 
etibarlı təmin olunmasında, de-
mokratik hüquqi dövlət quruculu-
ğunun daha da mükəmməlləşməsi 
işində üzərlərinə düşən vəzifələri 
dərindən dərk edir və buna 
səfərbər olurlar. 

Leyla SÜLEYMANOVA, 
Ədliyyə Nazirliyinin Xətai  Rayon 

Qeydiyyat Şöbəsinin rəisi

Azərbaycan qadını tarix boyu öz ağlı, zəkası, na-
musu, qeyrəti, fədakarlığı, çalışqanlığı, mərdliyi, 
vətənpərvərliyi və millətinə, torpağına olan hədsiz 
məhəbbət və gözəlliyi ilə tanınmışdır. 

Heydər ƏLIYEV 
Ümummilli lider

Azərbaycan Respublikasında qadın siyasəti ilk növbədə, 
ulu öndər Heydər Əliyevin xalqın təkidi ilə hakimiyyətə 
qayıdışından sonra geniş vüsət almışdır. Məhz ümum-

milli liderin uzaqgörənliyi və qətiyyəti sayəsində 1993-cü ildən 
qadınların ictimai-siyasi həyata transformasiyası, onların dövlət 
idarəçiliyində təmsilçiliyi, bütün sahələrdə kişilərlə bərabər 
hüquqlara malik olması dövlət idarəçiliyi kursunun prioritet 
istiqamətlərindən birinə çevrilmişdir.

Mütərəqqi islahatların banisi

Heydər Əliyev və  
dövlət qadın siyasəti

